На основи члена 111. пасус 13. Закона о основох системи образованя и воспитаня («Службени глашнїк РС», число 88/17, 27/18 – др. закон, 10/19, 6/20, 129/21 и 92/23) и члена 17. пасус 4. и члена 24. Закона о Влади («Службени глашнїк РС», число 55/05, 71/05 – виправка, 101/07, 65/08, 16/11, 68/12 – УС, 72/12, 7/14 – УС, 44/14 и 30/18 – др. закон),

министер просвити, приноши

ПРАВИЛНЇК
о Протоколу поступаня у установи у одвиту на насилство, малтретованє и занєдзбованє
«Службени глашнїк РС», число 11 од 14. фебруара 2024.

Член 1.

Зоз тим правилнїком ше утвердзує Протокол поступаня у установи у одвиту на насилство, малтретованє и занєдзбованє.

Протокол зоз пасуса 1. того члена видруковани зоз тим правилнїком и його є часц.

Член 2.

Зоз дньом ступаня на моц того правилнїка, престава важиц Правилнїк о Протоколу поступаня у установи у одвиту насилство, малтретованє и занєдзбованє («Службени глашнїк РС», число 46/19 и 104/20).

Член 3.

Тот правилнїк ступа на моц осми дзень по обявйованю у «Службеним глашнїку Републики Сербиї».

Число: 110-00-00243/2023-04
У Беоґрадзе, 12. фебруара 2024. року

Министер,

Проф. др Славица Дюкич Деянович, с.р.


ПРОТОКОЛ
ПОСТУПАНЯ У УСТАНОВИ У ОДВИТУ НА НАСИЛСТВО, МАЛТРЕТОВАНЄ И ЗАНЄДЗБОВАНЄ

1. УВОД

Права дзецка и школяра у Републики Сербиї ше витворює у складзе зоз Уставом Републики Сербиї, ратификованима медзинароднима контрактами, Виновним законїком («Службени глашнїк РС», число 85/05, 88/05 – виправка, 107/05 – виправка, 72/09, 111/09, 121/12, 104/13, 108/14, 94/16 и 35/19), Законом о малолїтних зробительох виновних дїлох и виновноправней защити малолїтних особох («Службени глашнїк РС», число 85/05), Законїком о виновним поступку («Службени глашнїк РС», число 72/11, 101/11, 121/12, 32/13, 45/13, 55/14, 35/19, 27/21 – УС и 62/21 – УС), Законом о потупеньох («Службени глашнїк РС», число 65/13, 13/16 и 98/16 – УС, 91/190 – др. закон, 91/19 и 112/22), Фамелийним законом («Службени глашнїк РС», число 18/05, 72/11 – др. закон, и 6/15), Законом о общим управним поступку («Службени глашнїк РС», число 18/16 и 95/18 – автентичне толмаченє и 2/23 – УС), Законом о забрани дискриминациї («Службени глашнїк РС», число 22/09 и 52/21), Законом о зопераню насилства у фамелиї («Службени глашнїк РС», число 94/16 и 10/23 – др. закон), Законом о окремних мирох за зоперанє вершеня виновних дїлох процив полней шлєбоди ґу малолїтним особом («Службени глашнїк РС», число 32/13), Законом о основох системи образованя и воспитаня («Службени глашнїк РС», число 88/17, 27/18 – др. закон, 10/19, 6/20, 129/21 и 92/23), Законом о школярским и студентским стандарду («Службени глашнїк РС», число 18/17, 55/13, 27/18 – др. закон и 10/19 – др. закон) и других предписаньох з якима ше реґулує права дзецка и школяра як и релевантнима медзинароднима актами хтори ратификовала Република Сербия, а з якима ше реґулує права дзецка и школяра.

Република Сербия ше зоз ратификацию Конвенциї о правох дзецка Зєдинєних нацийох («Службени новини СФРЮ – Медзинародни контракти», число 15/90 и «Службени новини СРЮ – Медзинародни контракти», число 4/96 и 2/97 – у дальшим тексту: Конвенция), обовязала обезпечиц витворйованє шицких правох дзецка, а насампредз, на защиту од шицких формох насилства, малтретованя и занєдзбованя, подполну информованосц, справедлїве поступанє и защиту приватносци, як и же би дзецку хторе було виложене ґу насилству обезпечела потримовку за физичне и психичне оздравенє и його социялну реинтеґрацию.

Зоз Правилнїком о Протоколу поступаня у установи у одвиту на насилство, малтретованє и занєдзбованє (у дальшим тексту: Правилнїк о протоколу) ше предписує змисти и способи запровадзованя превентивних и интервентних активносцох, условия и способи за прецену ризику, способи защити од насилства, малтретованя и занєдзбованя, провадзенє ефектох поднятих мирох и активносцох. Тот правилнїк ушорює и способи розвиваня одпорносци установи за ефикасне реаґованє на кризни подїї, процедури поступаня у случаю кризней ситуациї и способи провадзеня ефектох поднятих мирох и активносцох.

Установа, у смислу того правилнїка, то предшколска установа, основна и штредня школа и дом школярох. Под простором установи ше подрозумює простор и час реализациї образовно-воспитней роботи у шедзиску, звонка шедзиска установи, местох и шицких других ситуацийох у яких ше витворює воспитно-образовну, образовно-воспитну и воспитну роботу, як и други активносци установи (у дальшим тексту: образовно-воспитна робота).

У применьованю Правилнїка о протоколу, установа длужна обезпечиц условия за сиґурне и стимулуюце одрастанє и розвой дзецка и школяра, защиту од шицких формох насилства, малтретованя и занєдзбованя и социялну реинтеґрацию дзецка и школяра хтори окончел, односно бул виложени ґу насилству, малтретованю або занєдзбованю. У шицких поступкох у вязи зоз дзецком, приоритетни принцип поступаня то найлєпши интерес дзецка.

Забрана насилства, малтретованя и занєдзбованя у установи ше одноши на каждого – дзеци, школярох, занятих, родичох, односно других законских заступнїкох (у дальшим тексту: родитель) и треци особи. Одредби того правилнїка хтори ше одноша на кризну подїю, то ефикасне поступанє установи у одвиту на кризну подїю.

2. ФОРМИ НАСИЛСТВА И МАЛТРЕТОВАНЯ

Под насилством и малтретованьом ше подрозумює кажду форму раз зробеного, односно повторного вербалного або нєвербалного справованя, хторе як пошлїдок ма стварне або потенциялне загрожованє здравя, розвою и достоїнства особи дзецка и школяра або занятого.

Насилство и малтретованє то насилство занятого ґу дзецку, школярови, другому занятому, родительови, односно другому законскому заступнїкови (у дальшим тексту: родитель); школяра ґу другому дзецку, школярови або занятому; родителя ґу свойому дзецку, другому дзецку и школярови, занятому як и ґу трецей особи.

Насилство и малтретованє ше може зявиц як физичне, психичне (емоционалне), социялне и диґиталне.

Физичне насилство то справованє з яким може настац стварне або потенциялне тїлесне калїченє дзецка, школяра або занятого; физичне каранє дзецох и школярох з боку занятих и других одроснутих особох.

Психичне насилство то справованє з яким ше може моментално або тирвацо загрожиц психичне и емоционалне здравє и достоїнство дзецка и школяра або занятого.

Социялне насилство и малтретованє то справованє з яким ше дзецко и школяра виключує зоз ґрупи парнякох и рижних формох социялних активносцох, видвоює од других, нєприлапює по основи розличносци, престава ше му давац информациї, изолує од заєднїци, позбува од задовольованя социялних потребох.

Диґиталне насилство то злохаснованє информацийних технолоґийох, з яким  ше загрожує достоїнство особи, посилаюци порученя, видео-записи по електронскей пошти, СМС, ММС, на веб-сайти (web site), четованє, уключує до форумох, социялней мрежи и обявююци змисти або довирлїви особни податки без согласносци (информациї, слики, видео-знїмки и под.).

Попри тих формох, насилство и малтретованє мож препознац и през: злохаснованє, сексуалне насилство, насилни екстремизем, тарґовину з людзми, експлоатацию дзецка и школяра, фамелийне насилство и др.

Злохаснованє дзецка и школяра то шицко тото цо поєдинєц, односно установа, роби або нє роби, цо неґативно уплївує, прави чкоду, позбува або зменшує можлївосц за безпечни и здрави розвой и кладзе до безвиходного положеня спрам поєдинца або установи (злохаснованє у спорту, политични, вирски, комерциялни и други наменки). Под злохаснованьом ше подрозумює и прейґмирне стимулованє, односно психолоґийни прицисок родителя на дзецко и школяра пре посцигнуца, цо, як пошлїдок, може загрожиц нормални психофизични и социялни розвой и найлєпши интерес дзецка.

Сексуалне насилство то справованє з яким ше дзецко и школяра сексуално знємирює, наводзи або примушує участвовац у сексуалних активносцох хтори нє жада, нє похопює або за хтори є розвойно нє дозрети або ше го хаснує за проституцию, порноґрафию и други форми сексуалней експлоатациї.

Насилни екстремизем то промовованє, закладанє, потримованє, пририхтованє и участвованє у идеолоґийно мотивованим насилстве за витворйованє дружтвених, економских, вирских, политичних и других цильох.

Тарґовина з людзми то вербованє, превоженє, преруцованє, скриванє або приманє особох, дзе ше грожи зоз силу або хаснує силу або други форми примушованя, однїманя, спреводзку, кламаня, злохаснованя овласценьох або чежкого положеня або даваня або доставаня пенєжу або хаснованя за доставанє согласносци особи хтора ма контролу над другу особу, з цильом експлоатациї.

Експлоатация то робота хтора нє найлєпши интерес за дзецко и школяра, а на хасен другей особи, установи або орґанизациї. Тоти активносци можу загрожиц физичне або менталне здравє, морални, социялни и емоционални розвой дзецка и школяра, його економску зависносц, позбуц права на образованє и шлєбоду вибору.

Занєдзбованє и нєдзбалосц то препущенє родичох, другей особи хтора ше стара о дзецку и школярови, установи або занятого, у рамикох розполагаюцих средствох обезпечиц условия за правилни розвой дзецка и школяра у шицких обласцох, цо може нарушиц його здравє и розвой.

Занєдзбованє у установи облапя: позбуванє од дзепоєдних формох образовно-воспитней роботи яки нєобходни дзецку и школярови; нєреаґованє на подозривосц о занєдзбованю або родительским занєдзбованю; препущеня у окончованю надпатрунку и защити дзецка и школяра од калїченя, самокалїченя, хаснованя алкоголу, догану, наркотичого средства або психоактивней субстанци, уключованя до деструктивних ґрупох и орґанизацийох и др.

Кризна подїя у векшини случайох то подїя хтору нє мож предвидзиц, хтора ма потенциялно неґативни пошлїдки. Tота подїя и єй пошлїдки можу спричинїц вельку чкоду особом хтори нєпоштредно або поштредно виложени кризней подїї.

Кризну подїю характерує число жертвох (покалїчених або тих хтори страдали), материялна чкода, психолоґийни реакциї поєдинцох и/або заєднїци у цалосци, як и солидарносц з цильом одстраньованя пошлїдкох.

Кризни подїї тоти:

· Природна шмерц дзецка/школяра;
· Пробованє забойства и забойство дзецка/школяра (у установи або звонка нєй);
· Пробованє самозабойства школяра и самозабойство (у установи або звонка нєй);
· Природна шмерц, самозабойство або забойство занятого у установи;
· Транспортне нєщесце у хторим покалїчене або страдало дзецко, односно школяр и/або заняти у установи;
· Щезованє дзецка/школяра;
· Масовне тровенє у простору установи;
· Информация о подложеней експлозивней направи до установи або терористичним нападу и подобне;
· Заложнїцка криза;
· Насилство векших розмирох (масовни битки, вецейнїсти забойства, терористични напади);
· Технїчно-технолоґийни опасносци (експлозия, вилїванє, випарйованє отровних материйох и огень);
· Природни катастрофи (вилїви, трешенє жеми, огнї...);
· Епидемия цо залапела територию/општину на хторей ше находзи установа;
· Други кризни подїї, у смислу того правилнїка.

У случаю преглашеня позарядовей ситуациї, односно позарядового стану, установа поступа у складзе зоз предписанями з якима тото ушорене.

3. ПРЕВЕНТИВНИ АКТИВНОСЦИ

3.1. Превенция насилства, малтретованя и занєдзбованя

Превенцию насилства, малтретованя и занєдзбованя творя мири и активносци з якима ше у установи витворює сиґурне и стимулуюце окруженє, пестує атмосферу сотруднїцтва, уважованя и конструктивней комуникациї.

Зоз превентивнима активносцами ше:

1) дзвига уровень свидомосци и чувствительносци при дзецку и школярови, родичох и шицких занятих, же би препознали шицки форми насилства, малтретованя и занєдзбованя;
2) пестує атмосферу сотруднїцтва и толеранциї, довирия, уважованя и контруктивней комуникациї, у хторей ше нє толерує насилство, малтретованє и занєдзбованє;
3) визначує и унапредзує знаня, схопносци и становиска яки потребни за креированє безпечного и стимулуюцого окруженя и конструктивне реаґованє на насилство;
4) унапредзує знанє процедурох за приявйованє и поступанє при дзецку и школярови, родичох и шицких занятих у случаю подозривосци або спознаня о шицких формох насилства, малтретованя и занєдзбованя, обезпечує защиту дзецка и школяра, родичох и шицких занятих од насилства, малтретованя и занєдзбованя;
5) стимулує прилапйованє позитивних нормох и формох справованя, ученя схопносцох конструктивней комуникациї и розвиваня емпатиї;
6) витворює упознаванє зоз формами и стратеґиями даваня одвитуюцей потримовки и порозуменя рижних формох комуникацийох и справованя школярох з чежкосцами и завадзанями у розвою и инвалидитетом;
7) розвива социемоционални компетенциї при дзецох и школярох, родичох и занятих (свидомосц о себе, свидомосц о других, самореґулация, одвичательне приношенє одлукох и др.).

Дзеци и школяре, родичи и заняти заєднїцки планую, обдумую и запровадзую превентивни активносци, способи информованя о змистох, мирох и активносцох за зоперанє и защиту од насилства, малтретованя и занєдзбованя.

Превентивни активносци зоз школярами, родичами и занятима би мали облапиц рижни и континуовани интерактивни методи роботи (трибини, роботнї, фокус ґрупи, хаснованє диґиталней платформи за едукацию и др.).

Совит родичох и школярски парламент ше уключує до планованя и реализациї превентивних активносцох яки мож предвидзиц за уровень оддзелєня за школярох, воспитну ґрупу и родичох, у форми орґанизованя преподаваньох, трибинох, роботньох и под.

У рамикох превенциї, препоручує ше фахово усовершовац шицких занятих зоз обласци насилства и дискриминациї, у каждим школским року.

У рамикох превенциї насилства и малтретованя, установа витворює воспитну роботу, помоцнєту воспитну роботу и воспитну роботу хтора у интензитету присподобена ґу потребом специфичносцох установи и найлєпшим интересу дзецка, самостойно або у сотруднїцтве зоз другима компетентнима орґанизациями и службами.

3.2. Права, обовязки и одвичательносци шицких у установи у превенциї насилства, малтретованя и занєдзбованя

Зоз цильом превенциї насилства, малтретованя и занєдзбованя, установа длужна упознац шицких занятих, дзеци, школярох и родичох зоз їх правами, обовязками и одвичательносцами, яки предписани зоз законом, Правилнїком о протоколу и другима подʼзаконскима и общима актами.
Заняти зоз свою квалитетну роботу (воспитно-образовну, образовно-воспитну, воспитну, фахову и другу роботу) и применьованьом рижних методох, формох роботи и активносцами, обезпечую стимулуюци и безпечни штредок.

У установи, оддзелєньски старшина, воспитач, наставнїк и фахови сотруднїк, зоз вибором одвитуюцих змистох и способох роботи, доприноша ґу здобуваню квалитетних знаньох и схопносцох и формованю вредносних становискох взаємного порозуменя, уважованя розличносцох, конструктивного превозиходзеня зраженьох и др.

Оддзелєньски старшина, воспитач, наставнїк и фахови сотруднїк, длужни обезпечиц защиту дзецка и школяра од намислом або нєзаконїтого мишаня до його приватносци, фамелиї, обисца або дописованя, як и защиту од нєзаконїтих нападох на його чесц и угляд.

Заняти нє шме зоз своїм справованьом провоковац або допринєсц ґу насилству, малтретованю и занєдзбованю (наприклад: нє почитовац особу и права дзецка и школяра, нєдошлїдно поступац, нєобєктивно оценьовац и др.).

Школяре, як одвичательни учашнїки у образованю и воспитаню, зоз цильом превенциї насилства, малтретованя и занєдзбованя, маю обовязку: уважовац и почитовац особу других – дзецох, школярох, занятих, родичох и трецих особох; почитовац правила установи и шицки тоти акти з якима ше ушорює їх права, обовязки и одвичательносци; активно участвовац у роботи оддзелєньскей заєднїци; давац парняцку потримовку; як члени школярского парламенту и школского одбору, окреме доприношиц и участвовац у превентивних активносцох; зоз своїм справованьом нє провоковац, доприношиц або участвовац у насилстве и малтретованю.
Родитель длужен, пре найлєпши интерес дзецка и школяра: сотрудзовац зоз установу; участвовац у превентивних мирох и активносцох; уважовац и почитовац особу свойого дзецка, других дзецох и школярох, занятих, других родичох и трецих особох.
Родитель зоз своїм справованьом у установи нє шме випровоковац або допринєсц ґу зявеню насилства, малтретованя и занєдзбованя ґу дзецку, школярови, занятому, другому родительови и трецим особом, а кед тото зроби, директор о тим такой длужен информовац явного тужителя и полицию, а вец, на електронски способ, компетентну школску управу.

Родитель ма обовязку и одвичательносц, у складзе зоз Законом з яким ше ушорює основи системи образованя и воспитаня, на поволанку школи, активно участвовац у шицких формох воспитней роботи зоз школяром (помоцнєта воспитна робота, дружтвено-гуманитарна робота и др.), односно сотрудзовац зоз школу у поступку защити школяра од насилства. Кед ше родитель нє одвола на поволанку школи, у складзе зоз законом, школа подноши прияву за потупенє, односно виновну прияву за утвердзованє одвичательносци родичох и контактує компетентни центер за социялну роботу же би процив родичох поднял мири зоз своєй компетенциї.

3.3. Програмованє и планованє защити од насилства, малтретованя и занєдзбованя

Превенцию насилства, малтретованя и занєдзбованя, як єдного з приоритетох у витворйованю образовно-воспитней роботи, планує ше зоз розвойним планом, школску програму, а у школох з домом и домами школярох, и програму воспитней роботи, хтора часц рочного плану роботи. Установа зоз Програму защити од насилства, малтретованя и занєдзбованя одредзує мири и активносци з якима ше обезпечує розвиванє и пестованє позитивней атмосфери и безпечне окруженє (у дальшим тексту: програма защити од насилства).

Програму защити од насилства ше утвердзує на основи анализи стану безпечносци, присутносци рижних формох и интензитету насилства, малтретованя и занєдзбованя, специфичносци установи и резултатох самовреднованя и вреднованя квалитету роботи установи.

Програма защити од насилства облапя:

1) способи на яки ше превентивни мири и активносци уключує до каждодньового живота и роботи установи (воспитни, наставни и звонканаставни активносци), на шицких уровньох (поєдинєц, воспитна ґрупа, оддзелєньска заєднїца, школярски парламент, фахово орґани, цела и тими, родительски схадзки, родичи – индивидуално и ґрупно, совит родичох);
2) фахове усовершованє занятих з цильом унапредзеня компетенцийох занятих за превентивну роботу, благочасне обачованє, препознаванє, реаґованє на насилство, малтретованє и занєдзбованє;
3) способи информованя о обовязкох и одвичательносцох у обласци защити од насилства, малтретованя и занєдзбованя;
4) стимулованє и оспособйованє школярох активно участвовац у роботи оддзелєньскей заєднїци, школярского парламенту, школского одбору и фахових орґанох установи;
5) стимулованє школярох окончовац дружтвено-хасновиту, односно гуманитарну роботу;
6) змисти и способи за помоцнєту воспитну роботу, зоз цильом розвиваня самоодвичательного и дружтвено-одвичательного справованя;
7) поступки вчасного препознаваня ризикох од насилства, малтретованя и занєдзбованя;
8) на яки способ реаґовац на насилство, малтретованє и занєдзбованє, улоги и одвичательносци и поступанє при интервенциї у случаю подозривосци або у цеку його окончованя;
9) форми и змисти роботи зоз шицкима дзецми и школярами, односно тима цо церпя, окончую або шведоча насилству, малтретованю и занєдзбованю;
10) способи, форми и змисти сотруднїцтва зоз фамелию, єдинку локалней самоуправи, компетентну орґанизацийну єдинку полициї (у дальшим тексту: полиция), центром за социялну роботу, здравствену службу, правосуднима орґанами и др.;
11) способи провадзеня, вреднованя и даваня звитох орґанох установи о витворйованю и ефектох програми защити, а насампредз, у одношеню на:

(1) частосц (число ситуацийох и число приявох) инцидентних ситуацийох и числа приявох,
(2) заступеносц рижних формох и уровньох насилства, малтретованя и занєдзбованя,
(3) число калїченьох,
(4) частосц и (число воспитних и воспитно-дисциплинских поступкох) поступки процив школярох и дисциплински поступки процив занятих,
(5) число и ефекти планох защити од насилства и планох помоцнєтей воспитней роботи,
(6) витворени обуки у превенциї насилства, малтретованя и занєдзбованя и потреби дальшого усовершованя,
(7) число и ефекти акцийох з якима ше промовує сотруднїцтво, порозуменє и помоц парнякох,
(8) квалитет сотруднїцтва уключеносци родичох до креированя сиґурного и стимулуюцого школского окруженя, з цильом превенциї насилства,
(9) други указателї.

Зоз Планом защити од насилства на рочним уровню ше дефинує превентивни и интервентни активносци, одвичательни особи и часову динамику їх витворйованя и вон часц рочней роботи установи.

При виробку програми защити од насилства, нєобходне же би плановани активносци спатрели актуални потреби школи на основи анализи стану (сиґурносц и безпечносц школярох, анализа ситуацийох насилства и ризичних справованьох школярох зоз предходного школского року и под.).

3.4. Тим за защиту од дискриминациї, насилства, малтретованя и занєдзбованя

Установа ма окремни тим за защиту од дискриминациї, насилства, малтретованя и занєдзбованя (у дальшим тексту: тим за защиту).

Членох и руководительох тиму за защиту одредзує директор установи, зоз шора занятих (обовязни наставнїк, воспитач, фахови сотруднїк, секретар и по потреби други заняти). Число и состав членох тиму за защиту завиши од специфичносци установи (файти и велькосци установи, орґанизациї роботи, видвоєних оддзелєньох, присуства дзецох и школярох з меншинских и марґинализованих ґрупох и др.). Директор одредзує психолоґа, педаґоґа або, у винїмкових случайох, другого занятого – члена тиму за защиту, хтори ма одвичательносц водзиц и чувац документацию о шицких ситуацийох насилства, малтретованя и занєдзбованя у яких тим за защиту участвує. Установа може до тиму за защиту уключиц представительох родичох и локалней заєднїци, школярского парламенту и по потреби одвитуюцих представительох вонкашнєй мрежи защити (представительох зоз социялней и здравственей системи, представителя полициї и др.). Кед тим розпатра конкретни ситуациї насилства, вон ма обовязку поступац у складзе зоз Законом з яким ше ушорює защиту податкох о особи.

Кед тим за защиту розпатра конкретни ситуациї насилства, зашеда лєм у составе хтори творя заняти (директор, фахово сотруднїки, секретар, наставнїки, воспитаче). На поволанку, можу присуствовац родичи школярох учашнїкох ситуациї як и професионалци зоз вонкашнєй защитней мрежи.

Винїмково, од того цо наведзене, у штреднєй школи хтора основана за потреби нукашнїх дїлох, обовязни член тиму за защиту то и представитель орґанизацийней єдинки Министерства нукашнїх дїлох, цо компетентни за роботи обучованя, а роботу тиму за защиту ше присподобює ґу специфичносцом роботи тей школи, у складзе зоз общим актом установи.

Кед ше роби о насилстве хторе школяр окончи ґу занятому, заняти ґу школярови у присустве школярох/дзецох, улога тиму то виробиц план защити, односно план помоцнєтей воспитней роботи за школяра.

Задатки тиму за защиту тоти:

1) пририхтац програму и план защити од насилства у складзе зоз специфичносцами установи и утвердзенима мирами за унапредзованє на основи анализи стану;
2) преценїц други и треци уровень парняцкого насилства, участвовац у виробку плану защити за школярох/плану помоцнєтей воспитней роботи за школярох;
3) информовац дзеци и школярох, занятих и родичох о планованих активносцох и можлївосцох вимаганя потримовки и помоци од тиму за защиту;
4) участвовац у обукох и проєктох за розвиванє компетенцийох занятих яки потребни за превенцию и интервенцию у ситуацийох насилства, малтретованя и занєдзбованя;
5) предкладац мири за превенцию и защиту, орґанизовац консултациї и участвовац у прецени ризику и приношеню одлукох о поступкох, у случайох подозривосци або случованя насилства, малтретованя и занєдзбованя;
6) уключовац родичох до превентивних и интервентних мирох и активносцох;
7) провадзиц и преценьовац ефекти поднятих мирох за защиту дзецох и школярох и давац одвитуюци предкладаня директорови;
8) сотрудзовац зоз фаховцами зоз других компетентних орґанох, орґанизацийох, службох и медийох, пре всеоблапну защиту дзецох и школярох од насилства, малтретованя и занєдзбованя;
9) водзиц и чувац документацию;
10) давац звити фаховим целом и орґану управяня.

4. ИНТЕРВЕНТНИ АКТИВНОСЦИ

Интервенцию у одвиту на насилство, малтретованє и занєдзбованє творя мири и активносци з якима ше воно зопера, осиґурує безпечносц учашнїкох (тих хтори церпя, робя або шведоча), зменшує ризик од повторйованя, ублажує пошлїдки за шицких учашнїкох и провадзи ефекти поднятих мирох.

У установи ше поднїма мири у одвиту на насилство, малтретованє и занєдзбованє, кед ше воно случує або кед ше случело медзи: дзецми або школярами (парняцке насилство); занятим и дзецком, односно школяром; родительом и дзецком, односно школяром; родительом и занятим; школяром и занятим, як и кед насилство, малтретованє и занєдзбованє роби треца особа у одношеню на дзецко, школяра, занятого або родителя.

Установа длужна подняц мири у рамикох своїх компетенцийох вше кед иснує подозривосц або спознанє же дзецко и школяр церпи насилство, малтретованє и занєдзбованє, без огляду на тото дзе ше воно случело або случує або рихта.

Кед ше насилне справованє случи у просторе установи и/або под час образовно-воспитней роботи и других активносцох установи, поднїма ше мири помоцнєтей воспитней роботи, а у складзе зоз преценьованьом уровня, водзи и окончує воспитно-дисциплински поступок у чаше и на способ яки утвердзени зоз законом. Установа информує други институциї, у зависносци од преценєтого уровня насилства.

4.1. Преценьованє уровня насилства, малтретованя и занєдзбованя по уровньох

Преценьованє уровня насилства, малтретованя и занєдзбованя по уровньох ше одноши лєм на парняцке насилство.

Преценьованє уровня насилства, малтретованя и занєдзбованя на уровнї, ма за циль обезпечиц єднаке поступанє (интервенованє) установох у ситуацийох насилства, малтретованя и занєдзбованя, лєм кед актере дзеци, односно школяре (школяр–школяр, школяр–дзецко). Исти форми насилства, малтретованя и занєдзбованя ше можу зявиц на вецей уровньох, алє ше розликую по интензитету, ступню ризику, частосци, пошлїдкох и учашнїкох, односно критериюмох за преценьованє уровня.

Критериюми за преценьованє уровня насилства то интензитет, ступень ризику, тирванє и частосц насилного справованя, пошлїдки, число учашнїкох, возрост и характеристики розвойного периоду дзецка, односно школяра.

Преценьованє уровня насилства окончує тим за защиту, а на основи призбераних информацийох и фактох. Тим за защиту може редефиновац преценєни уровень, кед ше зявя нови спознаня и информациї. Преценьованє другого и трецого уровня парняцкого насилства окончує тим за защиту, а першого уровня оддзелєньски старшина, односно воспитач у дому школярох, окрем штреднєй школи хтора основана за потреби нукашнїх дїлох, дзе прецену за шицки три уровнї парняцкого насилства окончує тим за защиту.

На предшколским возросту, у складзе з розвойнима характеристиками возросту, слово о зраженьох медзи дзецми и аґресивним справованю. Тим за защиту у предшколскей установи нє преценює уровень насилства алє по анализи ситуациї, приноши план активносцох у роботи зоз дзецком и фамелию, беруци до огляду социялни контекст, частосц справованя, тирванє, интензитет, пошлїдки, ступень ризику по учашнїкох ситуациї, характеристики розвойного периоду и индивидуални характеристики дзецка. До реализациї плану активносцох ше уключує родителя дзецка. Кед уключованє фамелиї нє найлєпши интерес дзецка, установа на основи фахового думаня тиму за защиту уключує компетентни центер за социялну роботу. У складзе зоз прецену ризику и потребами дзецка, уключує ше и други системи зоз вонкашнєй мрежи защити, у складзе зоз їх компетенциями (систему социялней защити, систему здравственей защити).

Зоз Планом ше дефинує и воспитни активносци родителя з дзецком, динамику и способ сотруднїцтва родителя зоз установу як и активносци установи яки унапрямени на моцнєнє родительских схопносцох.

Приклади класованя рижних формох насилства по уровньох парняцкого насилства:

За перши уровень парняцкого насилства:

· форми физичного насилства тоти: даванє чвоґерох, одрильованє, щипанє, драпанє, цильованє, скубанє за власи, кусанє, подкладанє ноги, шутированє, брудзенє, знїщованє стварох и под.
· форми психичного насилства тоти: подценьованє, огварянє, уквильованє, вишмейованє, наздзиванє з бридкима менами, лаце, етикетованє, имитованє, «преволованє» и под.
· форми социялного насилства тоти: доруцованє, вишмейованє, виключованє з ґрупи або заєднїцких активносцох, фаворизованє на основи розличносцох, ширенє сплєткох и под.
· форми сексуалного насилства зоз сексуалним порученьом тоти: доруцованє, лаце, ласцивни коментари, ширенє сплєткох, етикетованє, сексуална нєдвосмислова ґестикулация и под.
· форми насилства зоз злохаснованьом информацийних технолоґийох, дружтвених мрежох и других диґиталних каналох комуникациї тоти: знємирююци поволанки, посиланє знємирююцих порученьох на смс, ммс або аудиовизуални знїмки и под.

Повторйованє поступкох хтори класификовани як перши уровень насилства, трима ше за други уровень.

За други уровень парняцкого насилства:

· форми физичного насилства тоти: даванє позауха, бице, ґазлованє, тарганє шматох, «шутки», заверанє, плюванє, однїманє и знїщованє маєтку, вишмикованє карсцеля, цаганє за уха и власи и под.
· форми психичного насилства тоти: уценьованє, гроженє, нєправедне каранє, забрана комуникованя, виключованє, манипулованє и под.
· форми социялного насилства тоти: правенє сплєткох, прикрацованє уваги од ґрупи (иґнорованє), нєуключованє, нєприлапйованє, манипулованє, вихасновйованє и под.
· форми сексуалного насилства тоти: сексуалне дотиканє, приказованє порноґрафского материялу, указованє интимних часцох цела, зоблєканє и под.
· форми насилства дзе ше злохаснує информацийни технолоґиї, дружтвени мрежи и други диґитални канали комуникациї тоти: оглашованє, знїманє и посиланє видео-записох, злохаснованє дружтвених мрежох, блоґох, форумох и четованя же би ше уквильовало, вишмейовало и спонуковало на загрожованє достоїнства особи, знїманє з камеру поєдинца процив його дзеки, знїманє насилних сценох з камеру, дистрибуованє знїмкох и под.

За треци уровень парняцкого насилства:

· форми физичного насилства тоти: битка, давенє, руцанє, наношенє опеклїнох и други повредзованя, прикрацованє єдзеня и спаня, викладанє нїзким температуром, напад з оружийом и под.
· форми психичного насилства тоти: застрашованє, уценьованє зоз озбильним гроженьом, однїманє пенєжу або стварох на силу, огранїчованє рушаня, наводзенє хасновац наркотични средства и психоактивни субстанци, уключованє до деструктивних ґрупох и орґанизацийох и под.
· форми социялного насилства тоти: гроженє, изолация, малтретованє ґрупи поєдинца або ґрупи, орґанизованє завартих ґрупох (кланох), яке ма, як пошлїдок, калїченє других и под.
· форми сексуалного насилства тоти: заводзенє школярох з боку занятих, злохаснованє авторитету, довирия, або уплїву над дзецком/школяром, подводзенє, наводзенє, уценьованє и примушенє на сексуалну дїю, силованє, инцест и под.
· форми насилства з яким ше злохаснує информацийни технолоґиї, дружтвени мрежи и други диґитални канали комуникациї тоти: злохаснованє дружтвених мрежох, блоґох, форумох и четованя, зоз цильом посиланя гроженьох и загрожованя сиґурносци, знїманє насилних сценох з камеру, дистрибуованє знїмкох и сликох, знїманє насилних сценох, дистрибуованє знїмкох и сликох, дзецинска порноґрафия и под.

Насилне справованє зоз трецого уровня мож третирац як чежше потупенє обовязкох и як потупенє забрани яка утвердзена зоз законом, у зависносци од обставийнох (пошлїдки, интензитет, частосц, учашнїки, час, место, способ и др.), цо преценює тим за защиту и директор.

У дому школярох повторйованє лєгчейших потупеньох обовязкох ше третирує як чежше потупенє обовязкох, у складзе зоз Законом з яким ше ушорює школярски и студентски стандард.

У дому школярох воспитно-дисциплински поступок ше водзи у складзе зоз Законом з яким ше ушорює школярски и студентски стандард.

4.2. Интервенция по уровньох насилства, малтретованя и занєдзбованя

Уровень насилства и малтретованя условює и поднїманє одредзених интервентних мирох и активносцох.

На першим уровню, хтори по правилу преценює оддзелєньски старшина, односно воспитач у дому школярох, активносци поднїма самостойно оддзелєньски старшина, наставнїк, односно воспитач, у сотруднїцтве з родительом, у смислу помоцнєтей воспитней роботи зоз воспитну ґрупу, оддзелєньску заєднїцу, ґрупу школярох и индивидуално. Оддзелєньски старшина може консултовац и психолоґа/педаґоґа школи як потримовку, по потреби.
Винїмково, кед ше насилне справованє повторює, кед помоцнєта воспитна робота нє була дїлотворна, кед пошлїдки чежши, кед у питаню насилство и малтретованє од ґрупи ґу поєдинцови або кед исте дзецко и школяр церпи повторне насилство и малтретованє, оддзелєньски старшина уключує тим за защиту. Tим за защиту, у складзе з информациями, преценює уровень и поднїма дальши активносци.

На другим уровню, по правилу, активносци поднїма оддзелєньски старшина, односно воспитач у дому школярох, у сотруднїцтве зоз тимом за защиту и обовязним участвованьом родичох школяра, у смислу помоцнєтей воспитней роботи, як и можлївосцу предкладаня порушованя воспитно-дисциплинского поступку.

На трецим уровню, по правилу, активносци поднїма директор зоз тимом за защиту, з обовязним уключованьом родичох и компетентних орґанох и орґанизацийох (центер за социялну роботу, здравствена служба, полиция, явне тужительство и други компетентни орґанизациї). На трецим уровню ше обовязно порушує воспитно-дисциплински поступок.
Тим за защиту преценює чи нєобходне под час тирваня воспитно-дисциплинского поступку школяра оддалїц зоз процесу нєпоштредней образовно-воспитней роботи и других формох воспитно-образовней роботи, найкратше пейц роботни днї, а найдлужей по законченє воспитно-дисциплинского поступку, уважуюци ризики, потерашнє справованє школяра и вирекнути мири, пошлїдки и обставийни ситуациї, безпечносц, возрост и розвойни характеристики дзецка и под.

Попри тим, тим за защиту преценює чи нєобходне школяра оддалїц з процесу нєпоштредней и другей форми образовно-воспитней роботи и з нагоди порушованя воспитно-дисциплинского поступку за зробени чежши потупеня обовазки школяра хтори ше одноша на пошедованє, спонуканє, помаганє, даванє другому школярови и хаснованє психоактивних субстанцох, односно алкоголу, дроги и никотинских продуктох, як и уношеня до школи оружия, пиротехнїчного средства або другого предмету зоз яким мож загрожиц або покалїчиц другу особу.

Улога тиму за защиту то призберац факти значни за поступанє и квалификованє чежшого потупеня обовязкох школяра.

Прецена тиму за защиту то часц ришеня з яким ше школяра оддалює зоз процесу нєпоштредней образовно-воспитней роботи.

О оддальованю школяра, школа, попри родичох, информує и компетентни центер за социялну роботу, зоз цильом заєднїцкого дїйствованя и виробку плану помоцнєтей воспитней роботи за школяра, под час воспитно-дисциплинского поступку, односно мири нєпоштредного оддальованя.

У случаю оддальованя зоз процесу нєпоштредней образовно-воспитней роботи и других формох образовно-воспитней роботи, установа, вєдно зоз родичами и центром за социялну роботу, реализує помоцнєту воспитну роботу. Под час оддальованя школяра, школа ма обовязку на инициятиву школяра, родичох, доручиц потребни наставни материяли, пре обезпечованє континуитету провадзеня наставного процесу школяра.

У случаю нєуключованя, односно нєпоступаня по повторним контактованю компетеного центру за социялну роботу, установа информує министерство хторе компетентне за надпатрунок над роботу центру.

Под час реализациї активносцох, у рамикох плану помоцнєтей воспитней роботи, родитель одвичательни за порядне участвованє дзецка у планованих активносцох плану помоцнєтей воспитней роботи.

По врацаню до школи, зоз школяром ше предлужує помоцнєту воспитну роботу и провадзенє, у складзе зоз планом.

Школяре старосци до 14 рокох, виновно и потупово нє одвичательни, та спрам нїх нє мож порушац виновни, анї поступок за потупенє за окончене насилство, алє ше спрам нїх применює лєм активносци зоз компетенциї образовно-воспитней системи, здравственей и системи социялней защити. У ситуацийох кед слово о школярох понад 14 рокох, информує ше явного тужителя за малолїтни особи и полицию, а поднїма ше и активносци зоз компетенциї образовно-воспитней системи, здравственей и системи социялней защити.

Кед присуство родичох под час водзеня воспитно-дисциплинского поступку и реализациї помоцнєтей воспитней роботи нє найлєпши интерес школяра, т.є. може му начкодзиц, загрожиц його безпечносц або онєможлївиц поступок у установи, директор информує центер за социялну роботу, односно полицию або явного тужителя.

На тим уровню обовязна помоцнєта воспитна робота, хтора по интензитету прикладна потребом школяра, як и порушованє воспитно-дисциплинского поступку и виреканє мири, у складзе зоз законом. Кед при даваню потримовки школярови уключени представителє зоз вонкашнєй мрежи защити, установа витворює сотруднїцтво з нїма, зоз цильом усоглашованя активносцох даваня адекватней потримовки.

Кед ше насилство медзи школярами случи звонка простору установи, односно у другим просторе у яким установа витворює образовно-воспитну роботу, односно воспитну роботу, по спознаню од представителя вонкашнєй мрежи защити, тим за защиту ше сходзи, анализує ситуацию у складзе зоз доступнима информациями, зоз можлївосцу преценьованя уровня насилства. Сходно утвердзеним фактом, тим за защиту предклада оддзелєньскому старшинови, односно воспитачови у дому школярох виробок плану помоцнєтей воспитней роботи за школяра, беруци до огляду: пошлїдки подїї за учашнїкох, предходне справованє школяра у установи и континуитет ризичного справованя школяра.

За школяра хтори прецерпел насилство звонка просторийох школи, односно другим просторе у хторим школа витворює образовно-воспитну роботу, тим за защиту предклада оддзелєньскому старшинови виробок плану защити од насилства, а по прецени и уключованє представительох вонкашнєй мрежи защити.

До плану помоцнєтей воспитней роботи установа обовязно уключує родичох школяра и представительох вонкашнєй мрежи защити хтори уключени дац потримовку школярови и фамелиї.

У ситуациї кед родитель нє сотрудзує зоз установу, а школяр повтори насилство, установа информує компетентни центер за социялну роботу и применює мири у складзе зоз законом у одношеню на одвичательносц родичох.

Установа документує нєдостаток сотруднїцтва зоз родичами и то: до евиденциї о поволанкох на схадзку, евиденциї о реализациї и участвованю родичох у планох помоцнєтей воспитней роботи за школярох и др.

Кед дзецко предшколского возросту указує аґресивне справованє хторе часц розвойней фази або пошлїдок завадзаня у розвою дзецка, воспитач, у сотруднїцтве зоз тимом за защиту, планує мири потримовки, з обовязним уключованьом родичох. Тим за защиту преценює чи потребне уключиц други институциї за потримовку дзецку и фамелиї (центер за социялну роботу, здравствени служби и др.).

Кед школяр зоз завадзанями у розвою и инвалидитетом учашнїк у ситуациї насилства, нєобходне сотруднїцтво тиму за защиту и тиму за инклузивне образованє, зоз цильом виробку плану помоцнєтей воспитней роботи. Беруци до огляду здравствени стан школяра, односно розвойне завадзанє, поднїма ше дальши мири и активносци у сотруднїцтве зоз родичами и представителями зоз здравственей и социялней защити, у складзе з прецену потребох за потримовку.

Кед родитель окончує насилство, малтретованє або занєдзбованє дзецка и кед його уключованє до поступку нє найлєпши интерес дзецка, установа обовязно уключує компетентни центер за социялну роботу.

Кед єст подозривосци або спознаня о насилстве, малтретованю и занєдзбованю дзецка и школяра у фамелиї, директор без одкладаня информує компетентне явне тужительство, полицию и центер за социялну роботу, хтори поднїмаю дальши мири у складзе зоз законом.

Кед єст подозривосци або спознаня же школяр уключени до промовованя, закладаня и потримованя идеолоґийно мотивованого насилства, односно до насилного екстремизму, директор школи зволує тим за защиту хтори розпатра ситуацию и на основи призбераних информацийох одлучує о дальшим поступаню знука школи и информує родителя и компетентне явне тужительство.

Кед єст подозривосци або спознаня же дзецко, односно школяр уключени до гоч якей форми тарґовини з людзми, по применьованю лїстини индикаторох за прелиминарну идентификацию школярох хтори потенциялни жертви тарґовини, директор у складзе з датима напрямками лїстини индикаторох, информує центер за защиту жертвох тарґовини з людзми, компетентни центер за социялну роботу и компетентну орґанизацийну єдинку полициї.

Вше кед заняти починитель насилства, малтретованя и занєдзбованя ґу дзецку и школярови у установи, директор поднїма мири ґу занятому, у складзе зоз законом, а ґу дзецку и школярови мири за защиту и потримовку (план защити од насилства) на основи Правилнїка о протоколу. Кед родитель прияви директорови нєприкладне справованє занятого ґу його дзецку, директор поступа у складзе зоз законом.

Кед єст подозривосци же починитель насилства, малтретованя и занєдзбованя треца особа ґу дзецку и школярови, директор ма обовязку источасно о тим информовац родителя дзецка хторе виложене ґу насилству, малтретованю и занєдзбованю, компетентни центер за социялну роботу, полицию и компетентне явне тужительство.

Кед ше насилство и малтретованє случує у установи медзи одроснутима особами (заняти – заняти; заняти – родитель; заняти, родитель – треца особа), директор поднїма мири, у складзе зоз законом.

У шицких ситуацийох нєпоштредного случованя насилства або оправданєй причини подозривосци наставаня насилства пре нєподнїманє наглих мирох защити, без огляду на возрост учашнїкох ситуациї насилства, установа такой информує полицию, з цильом зопераня дальшого окончованя насилства и обезпечованя помоци и защити.

У поступку защити дзецка и школяра од насилства, малтретованя и занєдзбованя, установа длужна: водзиц поступок ефикасно и економично; обезпечиц защиту и доверлївосц податкох до хторих дойдзе пред и под час поступку; дзецко, односно школяра нє викладац повторним и нєпотребним даваню виявох.

4.3. Защита занятих

Установа длужна вше поступац кед єст подозривосци або спознаня же заняти церпи насилство од школярох, родичох або трецей особи у установи або под час орґанизованя активносцох установи.

Преценьованє насилства, малтретованя и занєдзбованя по уровньох ше нє одноши на занятих, алє лєм на парняцке насилство.

Кед школяр починитель насилства ґу занятому, директор длужен такой информовац родителя и центер за социялну роботу; порушац воспитно-дисциплински поступок и вирекнуц воспитно-дисциплинску миру, у складзе зоз законом за школярох старосци до 14 рокох, а за школярох понад 14 рокох, окрем наведзених активносцох и информовац компетентне явне тужительство и полицию.

У случаю увреди чесци, угляду и достоїнства занятого з боку школяра, применює ше мири и активносци яки предписани за треци уровень парняцкого насилства.

Кед школяр зоз завадзанями у розвою и инвалидитетом починитель насилства ґу занятому, нєобходне же би директор, у сотруднїцтве зоз тимом за защиту и тимом за инклузивне образованє, утвердзел чи указане (аґресивне) справованє школяра пошлїдок здравственого стану, односно розвойного завадзаня и у складзе з тим поднїмац дальши мири и активносци, односно преценїц кого треба уключиц зоз вонкашнєй мрежи защити (фаховцох зоз здравственей системи, социялней защити и др.).

Кед родитель або треца особа починитель насилства ґу занятому або заняти ґу занятому, директор длужен таки спознаня приявиц полициї и компетентному явному тужительству, а кед родитель починитель насилства, информовац и компетентни центер за социялну роботу, у чаше яки предписани зоз Законом.

Кед установа спозна же родитель або треца особа на дружтвених мрежох омаловажує, уквилює, грожи або поволує на насилство ґу занятому, а у вязи зоз професионалну улогу занятого, установа длужна о тим информовац компетентне явне тужительство, у чаше яки предписани зоз законом.

Кед школяре хтори шведоча насилству зоз пасуса 3. тей точки, тим за защиту вирабя план защити за школярох.

Кед заняти окончи насилство над занятим, директор поступа у складзе зоз законом.

4.4. Рядошлїд поступаня

Рядошлїд поступаня при интервенциї:

1) [bookmark: _GoBack]Преверйованє подозривосци або идентификованє насилства, малтретованя и занєдзбованя ше окончує зоз призберованьом информацийох – директно або индиректно.

Призберованє информацийох ма за циль утвердзиц релевантни факти на основи яких ше потвердзує або одруцує подозривосц на насилство, малтретованє и занєдзбованє. При призберованю информацийох ше почитує принципи утвердзени зоз Конвенцию и правила хтори ше применює у поступкох у яких участвує малолїтна особа – дзецко и школяр.

Призберованє информацийох о насилстве, малтретованю и занєдзбованю окончує, по правилу, оддзелєньски старшна, фахови сотруднїк, односно друга задлужена особа у установи, наставнїк, воспитач або член тиму за защиту, од шицких учашнїкох, нєпоштредно по спознаню або подозривосци о подїї. Способ призберованя информацийох ше одредзує у складзе зоз специфичносцами ситуациї и прецену установи (нєпоштредна розгварка/усно, у писаней форми, анонимна анкета и под.). Призберани информациї нє маю значносц вияви хтору ше дава под час воспитно-дисциплинского поступку.

Установа преверює кажду информацию о можлївим насилстве, малтретованю и занєдзбованю и препатра видео-запис, у случаю же установа ма електронски надпатрунок над простором.

Вияву од малолїтних школярох хтору ше бере под час воспитно-дисциплинского поступку, бере ше у присустве родичох, а у складзе зоз одредбами Закона з яким ше ушорює основи системи образованя и воспитаня, а зоз яким предписани воспитно-дисциплински поступок у установи. 

У случаю подозривосци, помоцнює ше воспитну роботу и провадзи справованє учашнїкох. Кед ше потвердзи подозривосц, директор и тим за защиту поднїмаю мири и активносци за окончене насилство, малтретованє и занєдзбованє.

2) Зоперанє насилства, малтретованя и змирйованє учашнїкох то обовязка шицких занятих у установи, а насампредз найблїзшого присутного занятого и дежурного наставнїка, односно воспитача, одлучно претаргнуц шицки активносци, роздвоїц и змириц учашнїкох у акту насилства. Кед же заняти преценї же зраженє високо ризичне и же го сам нє може застановиц, моментално глєда помоц.

3) Информованє родичох и поднїманє наглих акцийох по потреби (дац першу помоц, обезпечиц лїкарску помоц, информовац полицию и центер за социялну роботу) ше окончує такой як цо насилство и малтретованє застановене. Кед родитель нє доступни або його информованє нє найлєпши интерес дзецка и школяра, установа такой информує центер за социялну роботу.

4) Консултациї у установи ше окончує з цильом: розяшньованя обставийнох, анализованя фактох на цо обєктивнєйши способ, преценьованя уровня насилства и малтретованя, уровня ризику и поднїманя одвитуюцих мирох и активносцох, керованя конфузиї и зопераня нєкоординованей акциї, односно запровадзованя и розвиваня усоглашеного, виєдначеного и ефикасного поступаня. До консултацийох у установи ше уключує: оддзелєньского старшину, дежурного наставнїка, воспитача, психолоґа, педаґоґа, тим за защиту, директора, школярски парламент.

Кед под час консултацийох у установи директор и тим за защиту, пре зложени обставийни нє можу зоз сиґурносцу преценїц уровень насилства, малтретованя и занєдзбованя, як и одредзиц мири и активносци, до консултацийох ше уключує компетентни орґани и други орґанизациї и служби: министерство цо компетентне за роботи образованя и воспитаня (у дальшим тексту: Министерство) – компетентну школску управу, центер за социялну роботу, полицию, правосудни орґани, здравствену службу, а по потреби оддзелєнє цо компетентне за роботи школярского и студентского стандарду.

5) Мири и активносци ше поднїма за шицки форми и уровнї насилства и малтретованя.

План защити од насилства за школяра ше прави за конкретну ситуацию другого и трецого уровня за школярох хтори прецерпели насилство або шведочели насилству и малтретованю.

План помоцнєтей воспитней роботи за школяра ше прави за конкретну ситуацию другого и трецого уровня насилства за школярох хтори окончели насилство, спонуковали на насилство або пасивно потримовали насилну ситуацию.

План защити од насилства и план помоцнєтей воспитней роботи мож направиц и за цале оддзелєнє, односно воспитну ґрупу.

Активносци у рамикох плану защити од насилства школяра, як и плану помоцнєтей воспитней роботи, маю буц конкретни и специфични, и през активносци препознац яку пременку жадаме посцигнуц зоз їх реализацию.

План защити од насилства, односно план помоцнєтей воспитней роботи завиши од: файти и чежини насилного справованя, пошлїдкох насилства за поєдинца и колектив, числа учашнїкох и под. Мири и активносци ше планує на основи спатраня характеристикох дзецка/школяра, потреби за потримовку и зоз участвованьом дзецка/школяра и родичох, окрем кед ше роби о насилстве у фамелиї, кед нужне уключиц компетентни центер за социялну роботу.

План защити од насилства за школяра, односно план помоцнєтей воспитней роботи облапя: активносци з якима ше дава потримовку учашнїком насилней ситуациї, активносци хтори унапрямени на пременку справованя – помоцнєта воспитна робота, робота з родительом, робота зоз оддзелєньску заєднїцу, уключованє школярского парламенту и совиту родичох, а по потреби и орґанох управяня; ношительох тих активносцох, часову динамику; способи на яки ше обезпечи повторне уключованє шицких учашнїкох насилства, малтретованя и занєдзбованя до ширшей дружтвеней заєднїци. Мири и активносци ше ма подняц з участвованьом дзецка и школяра и буц у складзе зоз його розвойнима можлївосцами. Кед тим за защиту преценї же єст потреби же би ше, попри помоцнєтей воспитней роботи або воспитней роботи хтора по интензитету одвитує потребом дзецка, односно школяра, присподобело и образовну роботу, вон предложи тиму за даванє додатней потримовки школяром виробок индивидуалного образовного плану.

План защити од насилства, як и план помоцнєтей воспитней роботи за школяра прави тим за защиту вєдно зоз оддзелєньским старшином, односно воспитачом, психолоґом, педаґоґом, секретаром, директором и родительом, а по потреби и з другима компетентнима орґанизациями и службами. За школяра хтори ше образує у складзе зоз членом 76. пасус 6. точка 1. и 2. Закона о основох системи образованя и воспитаня, до виробку плану защити ше уключує Тим за инклузивне образованє. До пририхтованя плану защити од насилства, односно плану помоцнєтей воспитней роботи и реализациї, вше кед тото можлїве, установа уключи представительох оддзелєньскей заєднїци, односно ґрупи, школярского парламенту, як и дзеци, односно школярох – учашнїкох у насилстве и малтретованю.
План защити од насилства, як и план помоцнєтей воспитней роботи за школяра облапя и информациї о мирох и активносцох хтори установа поднїма самостойно, у сотруднїцтве з другима компетентнима орґанизациями и службами и кед други компетентни орґанизациї и служби запровадзую активносци самостойно. Кед до мирох и активносцох уключени други орґанизациї и служби зоз вонкашнєй мрежи защити, одредзує ше задатки, одвичательни особи, динамику и способи медзисобного даваня звитох.

Установа ма обовязку до виробку плану защити од насилства школяра, як и плану помоцнєтей воспитней роботи уключиц родителя и прецизовац активносци яки родитель ма подняц у воспитней роботи зоз школяром, як и активносци яки запровадзує установа при даваню потримовки моцнєню родительских компетенцийох. Кед родитель одбиє участвовац у планованю и реализациї активносцох зоз плану защити од насилства школяра, односно плану помоцнєтей воспитней роботи, установа информує компетентни центер за социялну роботу и установа предлужи реализовац предвидзени активносци.

План защити од насилства, односно план помоцнєтей воспитней роботи за школяра ма облапяц и евалуацию того плану.

Препорука план евалуировац кажди два тижнї и по потреби ревидовац активносци.
За треци уровень насилства и малтретованя директор установи подноши прияву компетентним орґаном, орґанизацийом и службом и информує Министерство, односно компетентну школску управу, у чаше 24 годзинох од моменту спознаня, прейґ диґиталней националней платформи «Чувам це» (у дальшим тексту: Национална платформа) зоз першима информациями о подїї и поднятих активносцох, а у чаше 48 годзинох од моменту спознаня з дополнєньом информацийох и заключенями зоз схадзки тиму за защиту. Тиж, установа прейґ Националней платформи ажурує информациї о поступаню по заверанє предмету, односно поднїманя шицких потребних мирох и їх евалуациї.

Прейґ Националней платформи, установи информую други компетентни институциї зоз вонкашнєй мрежи защити (систему социялней и здравственей защити, полицию и явне тужительство), у складзе зоз предписанима процедурами.

Попри тим, установи маю обовязку поступац по доставаню приявох насилства хтори им доручени по Националней платформи, а у складзе зоз предписанима процедурами поступаня у ситуацийох подозривосци або спознаня о ситуацийох насилства.

Кед школяре пребуваню у дому, информує ше и орґанизацийну єдинку Министерства хтора компетентна за роботи школярского и студентского стандарду, окрем за школярох штреднєй школи хтора основана за потреби нукашнїх дїлох, кед о шицких формох и уровньох насилства директор длужен информовац Министерство нукашнїх дїлох – орґанизацийну єдинку цо компетентна за роботи обучованя. Пред приявйованьом ше окончує розгварку зоз родичами, окрем кед тим за защиту преценї же ше з тим може загрожиц найлєпши интерес школяра, о чим информує полицию або компетентного явного тужителя и компетентни центер за социялну роботу.

Кед комуникация зоз медиями нєобходна, одвичательни директор, окрем кед директор учашнїк у насилстве, малтретованю або занєдзбованю. У тим случаю, комуникацию зоз медиями витворює предсидатель орґана управяня.

Установа длужна информовац компетентну школску управу, односно министерство пред даваньом вияви за медиї о конкретней ситуациї насилства хторе ше случело.

Кед ше утвердзи одвичательносц директора же нє поднял або нєблагочасно поднял одвтуюци мири яки предписани зоз тим правилнїком, у случаю потупеня забрани насилства, малтретованя и занєдзбованя у складзе зоз Законом з яким ше ушорює основи системи образованя и воспитаня, здобува ше условия за преставанє длужносци директора.


6) Ефекти поднятих мирох и активносцох провадзи установа (оддзелєньски старшина, воспитач, тим за защиту, психолоґ и педаґоґ) – зоз цильом преверйованя успишносци, дальше планованє защити и других активносцох установи. Установа провадзи справованє дзецка и школяра хторе церпело и хторе окончело насилство и малтретованє, алє и дзецох и школярох хтори индиректно до того були уключени (шведкове).

Установа провадзи и уключеносц родичох и других компетентних орґанох, орґанизацийох и службох. Ефекти поднятих мирох провадза и компетентни служби Министерства.

5. ПОСТУПАНЄ УСТАНОВИ У ОДВИТУ НА КРИЗНУ ПОДЇЮ

Наменка того правилнїка то ушорйованє и способи поступаня при реаґованю на кризну подїю, моцнєнє витримовносци установох, обезпечованє ефикасней реакциї при даваню защити дзецом, односно школяром и занятим хтори були виложени кризней подїї на индиректни або директни способ, як и способи и активносци установи за врацанє на рядови способ роботи.



5.1. Моцнєнє витримовносци установох ефикасно реаґовац на кризни подїї

Установа ма обовязку континуовано унапредзовац процедури поступаня пре ефикасне дїйствованє, з цильом одстраньованя або зводзеня на минимум пошлїдкох яки кризна подїя спричинї орґанизациї роботи и функционованю установи, як и на физичне и менталне здравє поєдинцох.

Моцнєнє витримовносци установи ше снує на тих принципох:

1) Континуитет

Стимуловац приправносц и обезпечиц континуоване даванє квалитетного образованя и воспитаня, дзвигац свидомосц, плановац и пририхтовац ше за реаґованє у кризних подїйох.

2) Сотруднїцтво

Интерсекторна повязаносц и заєднїцке дїйствованє у позарядових ситуацийох, у зависносци од файти кризи.

3) Доступносц

Оможлївиц швидки приступ ґу доступним ресурсом же би установа обезпечела континуитет и право на квалитетне образованє и воспитанє под час кризней подїї.

4) Ефикасносц

Обезпечиц же би установа активно подняла правочасни и адекватни крочаї при реаґованю на кризну подїю.

Установа формує тим за кризни подїї у рамикох тиму за защиту од дискриминациї, насилства, малтретованя и занєдзбованя, як обовязну часц.

Тим за кризни подїї ше формує зоз цильом ефикасного поступаня установи у кризних подїйох. Програму поступаня установи у кризних подїйох ше вирабя як обовязну часц Програми защити од дискриминациї, насилства, малтретованя и занєдзбованя и як часц школскей, односно предшколскей и програми воспитней роботи у домох школярох. На основи програми ше вирабя план роботи тиму за защиту од дискриминациї, насилства, малтретованя и занєдзбованя, як часц рочного плану роботи установи.

Програму роботи ше составя на основи специфичносцох установи и вона облапя:

· прецену моцох, капацитетох и специфичносцох установи зочиц ше з рижнима потенциялнима кризнима подїями;
· на основи преценєних моцох, капацитетох и специфичносцох установи, часц програми ше одноши на план поступаня у ситуацийох кризи, под хтору ше подрозумює предвидзени безпечни места знука и звонка установи у зависносци од кризней подїї, дефиновани способ алармованя, односно оглашованя и информованя у установи у зависносци од файти кризней подїї (напр. гроженє зоз оружийним нападом, терористични напад, доявйованє о експлозивней направи, заложнїцка криза, огень и под.), у складзе зоз планом евакуациї установи. Часц плану поступаня у ситуацийох кризи муши облапяц и план розпорядку просторийох, як и способ означованя шицких просторийох у установох (конкох, учальньох, кабинетох и других просторийох, з нукашнього и вонкашнього боку);
· часц хтора ше одноши на фахове усовершованє занятих, з цильом моцнєня компетенцийох за даванє психосоциялней потримовки, за реализацию плану евакуациї и други обуки з якима ше може допринєсц ґу ефикасному реаґованю установи у рижних кризних ситуацийох;
· часц хтора ше одноши на унапредзованє безпечносней култури дзецох, односно школярох и занятих;
· способ реаґованя – крочаї поступаня установи кед ше случи кризна подїя;
· способи уключованя и сотруднїцтва з фамелию пре заєднїцке дїйствованє на моцнєню витримовносци установи;
· способи провадзеня, евалуацию и даваня звитох о реализациї програми.

Директор установи руководзи зоз тимом за кризни подїї у складзе з общим актом и рочним планом роботи.

Члени тиму за кризни подїї можу буц члени тиму за защиту, як и други одвитуюци заняти, представителє родичох и представителє вонкашнєй мрежи защити.

Обовязни члени тиму за кризни подїї тоти: кординатор тиму за защиту, представитель родичох, фахови сотруднїк и одвитуюци наставнїки, односно воспитаче и други заняти зоз установи, а хтори можу буц и члени тиму за защиту.

Тим за кризни подїї у дому школярох штреднїх школох и школи зоз домом школярох, до свойого составу, попри наведзених членох, обовязно уключує и кординатора воспитней служби.

Число членох и состав тиму за кризни подїї одредзує директор, а у складзе зоз специфичносцами установи (файти и велькосци установи, орґанизациї роботи и инше).

Директор приноши ришенє з яким ше дефинує улоги членох тиму за кризни подїї, односно одредзує членох тиму хтори буду окончовац роботи и активносци хтори ше одноша на координацию, даванє психосоциялней потримовки и информованя.

Координация облапя активносци – планованє, орґанизацию, координацию и сотруднїцтво з вонкашню защитну мрежу, провадзенє и евалуацию.

Психосоциялна потримовка облапя активносци – провадзенє реаґованя, преценьованє потребох за психосоциялну потримовку, даванє индивидуалней и ґрупней потримовки, преценьованє потреби уключованя мобилного тиму и кед до того придзе, сотруднїцтво з мобилним тимом.

Информованє облапя активносци – призберованє, преверйованє, селекция, дистрибуцию информацийох, як и пририхтованє сообщеньох.

5.2. Поступанє установи у случаю кризней подїї

Кед установа ма спознанє же ше случела кризна подїя, такой, а найпознєйше у чаше 24 годзинох, активує тим за кризни подїї, хтори ма тоти задатки:

· призберац податки, преценїц потреби и информовац компетентни орґани;
· запровадзиц сотруднїцтво зоз вонкашню мрежу защити;
· сотрудзовац и вєдно дїйствовац з мобилним тимом за кризни интервенциї;
· благочасно информовац дзеци/школярох, родичох, занятих и медийох о подїї;
· дац психосоциялну потримовку дзецом, школяром и занятим;
· виробиц и реализовац план роботи установи у вименєних условийох и стабилизовац роботу у установи;
· орґанизовац евентуални комеморативни активносци;
· провадзиц реализацию планох и евалуацию;
· водзиц документацию и давац звити и
· други роботи хтори можу буц значни у ситуацийох наставаня кризней подїї.

Поступанє установи:

	Призберованє податкох, преценьованє потребох и информованє компетентних орґанох
	Тим призберує информациї о подїї (опис подїї, место и час случованя подїї), хто шицко потрафени зоз кризну подїю и яка му помоц нужна, дзе ше находзи и у яким є стану, як и о тим цо уж зробене з нагоди того у установи.
У зависносци од файти/форми кризней подїї, наступни крочай то нагле информованє полициї, наглей помоци, огньогасней служби, як и других евентуално потребних орґанох/службох. Нєобходне же би заняти у установи поступали у складзе зоз планом поступаня у ситуацийох кризи и у зависносци од файти кризней подїї, и у складзе зоз планом евакуациї.
Тим за кризни подїї благочасно информує Министерство просвити, односно компетентну школску управу о подїї, як и о поднятих активносцох.

	Запровадзованє сотруднїцтва зоз вонкашню мрежу защити (социялна и здравствена защита, полиция, явне тужительство, єдинка локалней самоуправи, мобилни тим).
	На основи призбераних податкох, зоз обовязку наглого информованя вонкашнєй мрежи защити, установа преценює чи може поступац самостойно чи єй потребна помоц и потримовка представительох вонкашнєй мрежи защити, зоз хтору вирабя єдинствени план дїйствованя, способ роботи и даваня звитох.
У зависносци од форми/файти и ступня интензитету кризней подїї, установа преценює кого уключи зоз вонкашнєй мрежи защити.

	Сотруднїцтво и заєднїцке дїйствованє з мобилним тимом за кризни интервенциї
	Кед кризна подїя як пошлїдок ма найменєй тройо або вецей покалїчених або особи хтори страдали, директор ма обовязку, такой по спознаню, информовац Министерство просвити же би ше анґажовал интерсекторни мобилни тим за кризни ситуациї, хтори формовани у складзе зоз Протоколом о поступаню при зочованю дружтва зоз кризнима ситуациями у рамикох Роботней ґрупи Влади Републики Сербиї, пре даванє нєобходней потримовки.
У ситуацийох кед поступа мобилни тим, тим за кризни подїї установи постава часц мобилного тиму. Тим за кризни подїї установи дава потребни информациї мобилному тиму, участвує у заєднїцким планованю, орґанизованю и реализациї психосоциялней потримовки. У сотруднїцтве зоз мобилним тимом, тим установи провадзи и идентификує дзеци/школярох и занятих хторим потребна помоц, дава першу психолоґийну помоц як и други файти потримовки.

	Благочасне информованє дзецох/школярох, родичох, занятих и медийох о подїї
	Директор установи менує особи хтори задлужени пририхтац урядово информациї за родичох, школярох, занятих и медиї. Информациї маю за циль континуовано информовац занятих, родичох и дзеци/школярох и медиї о найновших, преверених и точних информацийох до яких установа дошла, пре планованє одвитуюцей потримовки и поднїманя других потребних мирох (зоперанє плєткох и ширеня панїки); упознаваня з можлївима чежкосцами, ризиками, спокусами и способами за їх превозиходзенє; упознаваня зоз способами потримовки. Сообщенє за медиї ше составя у сотруднїцтве з компетентнима службами Министерства.

	Психосоциялна потримовка дзецом, школяром и занятим
	Тим за кризни подїї провадзи реаґованє школярох, родичох и занятих, идентификує кому потребна помоц и у складзе з тим орґанизує даванє психосоциялней потримовки. При даваню психосоциялней потримовки, як основну интервенцию, хаснує ше психолоґийну першу помоц.
У зависносци од файти, интензитету и пошлїдкох кризней подїї, тим преценює потребу за уключованьом представительох зоз системи здравственей защити пре даванє психосоциялней потримовки и/або уключованя интерсекторного мобилного тиму за кризни ситуациї.

	Виробок и реализация плану роботи установи у вименєних условийох и стабилизация роботи у установи
	Тим за кризни подїї, у сотруднїцтве з релевантнима тимами установи, вирабя план роботи по вименєним, присподобеним плану.
Нєобходне присподобиц способ роботи установи ґу пошлїдком кризней подїї, можлївосцом и потребом дзецох/школярох и занятих у поглядзе реализациї шицких школских активносцох, нєпоштредно по кризней подїї.
План роботи ма облапиц конкретни активносци/мири хтори установа планує подняц, ношительох (вивершительох) планованих активносцох, часову динамику, способ вивершеня, способи провадзеня и даваня звитох.
При правеню плану, важне вжац до огляду файту кризней подїї, число потрафених особох, преценьованє дальших ризикох, реакцию локалней заєднїци и одвитуюци правни аспекти.
По кризней подїї, нєобходне же би установа подняла активносци з якима ше стабилизує стан у установи – поступне врацанє установи на рядови способ роботи яки бул пред кризну подїю, континуовано провадзела справованє дзецох/школярох и занятих, зоз цильом преценьованя ефектох потримовки и поднїманя дальших мирох.
Установа провадзи реализацию плану у зависносци од цеку змирйованя кризней подїї, ревидує план, надополнює го и кориґує.

	Орґанизованє евентуалних комеморативних активносцох
	У случаю кризних подїйох зоз смертельним виходом, тим участвує у орґанизованю и планованю адекватних комеморативних активносцох.

	Провадзенє реализациї плану и евалуация
	Нєобходне провадзенє реализацию плану роботи (у рамикох плану роботи тиму за защиту) у вименєних условийох, евентуално кориґовац и дополнїц план у зависносци од прецени ступня, числа и пошлїдкох яки спричинєла кризна подїя и поднятих крочайох.

	Водзенє документациї и даванє звитох
	Тим длужен и водзиц документацию о запровадзених активносцох у вязи зоз поступаньом у кризней ситуациї.
Звит о поступаню установи ше доручує компетентней школскей управи, а кед у питаню доми школярох, звит о поступаню ше доручує и сектору Министерства цо компетентне за школярски и студентски стандард, у чаше 15 дньох по наступаню периоду стабилизациї роботи у установи.



Кед жертви кризней подїї дзеци хтори маю хронїчни хороти, дзеци зоз завадзанями у розвою и инвалидитетом, тим за кризни подїї, по идентификациї, вирабя индивидуализовани плани у сотруднїцтве зоз родичами и представителями вонкашнєй мрежи защити.

5.3. Поступанє установох по кризней подїї

По реализациї плану поступаня у кризней подїї и запровадзованя стабилного стану у установи, тим за кризни подїї окончує евалуацию запровадзених активносцох и прави звит. Евалуация облапя: анализу ефектох запровадзених мирох и активносцох, односно реализацию вименєного плану роботи, як и даваня першей психолоґийней помоци, з окремним огляднуцом на моци, спокуси и препоруки при реаґованю на кризну подїю. На основи евалуациї плану реаґованя у конкретних ситуацийох, установа далєй унапредзує план поступаня установи у кризних ситуацийох.

Кед пре кризну подїю пришло до претаргнуца або виводзеня настави у вименєних условийох, тим за кризни подїї у сотруднїцтве з педаґоґийним колеґиюмом, вирабя окремни план дальшей реализациї образовно-воспитней роботи. Виробени план реализациї прилапює наставнїцка рада, а школски одбор приноши одлуку, а согласносц на план дава компетентна школска управа.

Звит о реализациї окремного плану часц рочного звиту о реализациї плану защити од насилства, малтретованя и занєдзбованя.

Тим за кризни подїї континуовано провадзи реаґованє дзецох/школярох и занятих и преценює потребу за психосоциялну потримовку у наступним периодзе и у сотруднїцтве з вонкашню мрежу защити вирабя план о єй реализациї.

Тим за кризни подїї провадзи реализацию планох, у сотруднїцтве з вонкашню мрежу защити преценює ступень змирйованя ситуациї и порушує процес догваряня з фамелиями жертвох и покалїчених о способох означованя здогадованя на подїю (обезпечованє простору, активносци здогадованя, означованє рочнїцох и подобне).

6. ДОКУМЕНТАЦИЯ, АНАЛИЗА И ДАВАНЄ ЗВИТОХ

При запровадзованю превентивних и интервентних мирох и активносцох установа:

1) провадзи витворйованє програми защити установи;
2) евидентує случаї насилства, малтретованя и занєдзбованя другого и трецого уровня;
3) провадзи витворйованє конкретних планох защити другого и трецого уровня;
4) уключує родителя до воспитней роботи у складзе зоз файту и уровньом насилства и провадзеня ефектох поднятих мирох и активносцох;
5) провадзи витворйованє активносцох дружтвено-хасновитей, односно гуманитарней роботи;
6) провадзи витворйованє плану поступаня установи у кризних подїйох;
7) евидентує кризни подїї;
8) анализує стан и дава звити.

Оддзелєньски старшина, односно воспитач, призначує насилство на першим уровню; провадзи и преценює дїлотворносц поднятих мирох и активносцох и евидентує их до педаґоґийней документациї.

О случайох хтори вимагаю уключованє тиму за защиту (други и треци уровень) документацию (службени призначки и шицки други форми евидентованя податкох о особи, подїї, поднятих дїйох и др.) водзи, чува и анализує за потреби установи, психолоґ або педаґоґ, а винїмково, други член тиму за защиту, хторого одредзи директор.

О ситуацийох насилства першого и другого уровня, поднятих мирох и активносцох, як и провадзеню поднятих активносцох, школа ма обовязку водзиц евиденцию пре потребу кварталних звитох и хасновац Националну платформу «Чувам це». За уношенє податкох на Националней платформи задлужени заняти у школи хторому директор дал овласценє за приступ ґу Националней платформи.

Тим за защиту подноши звит о реализациї превентивних и интервентних активносцох два раз у року. Директор информує орґан управяня, совит родичох и школярски парламент.

6.1. Звит о реализациї плану защити од насилства, малтретованя и занєдзбованя

Звит о реализациї плану защити од насилства часц рочного звиту о роботи установи и доручує ше го Министерству, односно компетентней школскей управи.

Звит облапя, насампредз: частосц инцидентних ситуацийох и число приявох; заступеносц рижних формох и уровньох насилства, малтретованя и занєдзбованя; число калїченьох; частосц и число воспитно-дисциплинских поступкох процив школярох и дисциплинских поступкох процив занятих; число и ефекти оперативних планох защити; витворени обучованя у превенциї насилства, малтретованя и занєдзбованя и потреби за дальшим фаховим усовершованьом; число и ефекти акцийох з якима ше промовує сотруднїцтво, порозуменє и помоц парнякох; число реализованих активносцох дружтвено-хасновитей, односно гуманитарней роботи, число кризних подїйох и евалуация плану поступаня установи у кризней подїї; витворени обучованя з цильом ефикасного реаґованя установи у кризних ситуацийох, ступень и квалитет уключеносци родичох до живота и роботи установи и други параметри.

Директор одлучує о дозволи приступу ґу документациї и податкох у поступку защити дзецка и школяра, окрем кед на основи закона, а на вимаганє суда, односно другого компетентного орґана ма обовязку доручиц их. Хаснованє документациї за явни наменки и рукованє з податками муши буц у складзе зоз законом.

На основи анализох стану, провадзеня насилства, малтретованя и занєдзбованя, вреднованя квалитету и ефикасносци поднятих мирох и активносцох у обласци превенциї и интервенциї, установа дефинує дальшу политику защити дзецох и школярох од насилства, малтретованя и занєдзбованя.
